
Vilmund Jacobsen

Jacob Vestergaard, lands­
stýrismaður í fiskivinnu­
málum, sigur, at ein stórur 
trupulleiki við meirvirking 
av eitt nú makreli og sild – 
um vit hugsa um hesa rávøru 
í eitt nú dósir – er ES-tollurin 
á 25%. 

Hann sigur, at í føroysku 
uppsjóvarvinnuni verður í 
løtuni hugsað um, hvussu 
meira kann fáast burtur úr 
eitt nú makrel-og sildatil­
feinginum.

– Eg veit, at tað eru feløg, 
sum eiga uppsjóvarskip og 
eru partur av uppsjóvar­
virkjum, sum hava ítøki­
ligar tankar og ætlanir um 
meirvirking av hesum fiska­
sløgum.

Landsstýrismaðurin sig­
ur, at arbeitt verður nú við 

at fáa tollforðingarnar, sum 
eru til bága fyri hesar fram­
leiðslur, burtur.

Stórt potentiali
– Tað er eitt velduga stórt 
potentiali, sum liggur í upp­
sjóvartilfeinginum, og her 
eru aktørar, sum hava orku 
til at byggja upp eina nýggja 
vinnu, sum er rættiliga skap­
andi og hevði økt virðið á 
hesum tilfeingi munandi.

Jacob Vestergaard vísir 
á, at bæði í Gøtu og Klaks­
vík eru ætlanir um nýggjar 
framleiðslur úr uppsjóvar­
fiski og spurdur, um talan er 
um nýggj skip – ella virkir á 
landi – sigur hann, at talan er 
um ymiskar kombinatiónir, 
sum hann tekur til.

– Eitt er, at slíkar vinnur 
eru rættiliga arbeiðsskap­
andi, men tær kundu sam­

stundis økt virðið á hesum 
tilfeingi einar tríggjar ella 
fýra ferðir, um alt gongur 
væl.

Í fyrsta lagi heldur lands­
stýrismaðurin tað vera 
ógvuliga positivt, at Føroyar 
eiga rávørur til nýggjar 

framleiðslur innan fiskivinn­
una, og í øðrum lagi heldur 
hann, at vit øll eiga at fegn­
ast um, at Føroyar eiga sterk 
feløg, sum hava fíggjarligu 
orkuna og viljan til at fremja 
slíkar ætlanir og frambrot í 
verki. Hetta eru framleiðslur, 
sum eru rættiliga kostnaðar­
miklar at reisa á føtur.

– Tað eru slíkt frambrot 
og slíkar framleiðslur, sum 
saman við øðrum vinnulivi, 
sum vit hava í Føroyum í 
dag, ið kunnu tryggja okkara 
framtíð. 

L a n d s s t ý r i s m a ð u r i n 
heldur ikki, at tað verða til­
feingisgjøld – í fyrsta liði – 
sum koma at tryggja okkum 
framtíðina, tí tær upphædd­
irnar eru komandi og farandi 
– alt eftir, hvussu gongdin er 
í viðkomandi vinnu.

Feløg við fíggjarorku
– Eg fegnist um, at tann part­
urin av føroyskum vinnulívi, 
sum hevur neyðugu orkuna, 
vil taka nýggj tøk og soleiðis 
verða við til at skapa enn 
størri virðir, sum koma øllum 
samfelagnum til góðar.

L a n d s s t ý r i s m a ð u r i n 
ásannar, at áðrenn lønsemi 
kann fáast í nýggjar vinnur, 
sum eitt nú byggja á makrel-
og sildatilfeingi, verður neyð­
ugt at fáa tollforðingarnar í 
ES burtur.

– Eg vóni ikki, at alt ov 
long tíð gongur, til hetta 
málið verður loyst, sigur 
Jacob Vestergaard, lands­
stýrismaður í fiskivinnu­
málum.

vilmund@sosialurin.fo

– Eg fegnist um, at tann parturin av føroyskum vinnulívi, sum hevur fíggjarliga orku, 
vil taka nýggj tøk og soleiðis verða við til at skapa enn størri virðir, sum koma øllum 
samfelagnum til góðar, sigur Jacob Vestergaard, landsstýrismaður í fiskivinnumálum

Ætlanir eru um
meirvirking

av makreli og sild

– Eg vóni ikki, at alt ov long tíð gongur, áðrenn málið 
um tollforðingarnar í ES verður loyst, sigur Jacob 

Vestergaard, landsstýrismaður í fiskivinnumálum

nýggjar framleiðslur

– Eg haldi, at vit eiga at fegnast um, at vit í Føroyum eiga sterk feløg, sum hava fíggjarliga orku og viljan til at reisa 
kostnaðarmiklar og arbeiðsskapandi framleiðslur á føtur, sigur Jacob Vestergaard


